Алматы қаласы,Алмалы ауданы

№67 жалпы білім беретін мектептің

қазақ тілі мен әдебиеті пәнінің мұғалімі

Бегалиева Куралай Дустбергеновна
Ұлы ерлікті ұлықтайық!
«Өз ұлын, өз ерлерін ескермесе, ел тегі, қайдан алсын кемеңгерді» деп    І.Жансүгіров айтпақшы біз өз батырларымызды қаншалықты елеп,ескеріп,жас ұрпаққа дәріптеп жүрміз?

Биыл Екінші дүниежүзілік соғыста Кеңес әскерінің Фашистік Германияны жеңгеніне 75 жыл толып отыр. Күннен күнге арамыздан келмес сапарға кетіп жатқан ардагерлеріміз үшін бұл мейрам да, сонау отты жылдарды еріксіз есіне түсіретін қасіретке толы күн деуге де болады. “Елу жылда – ел жаңа” деген даналық бар. Дегенмен, ел тарихы ешқашан өлмек емес. Тарихыңды білмей, кемел келешекке сену мүмкін емес. Сондықтан ақпараттанған заманда алаңсыз ғұмыр кешіп жатқан ұрпақтың бойынан елжандылық, адамгершілік, имандылық қасиеттері табылса екен деймін.Өздерінің осы бейбіт заман кімдердің арқасында келгенін ұмытпай жүректерінде сақтаса деймін.

Ұлы Отан соғысының қасіретін миллиондаған адам тартты. Еңбектеген баладан, еңкейген қарияға шейін зұлмат соғыстың зардабын шекті. Кеңес әскерінің жеңіске жетуі үшін тек әскерилер ғана емес, тылдың тауқыметін тартқандар да үлкен үлес қосты. Ана баласын, бала әкесін, жас келіншектер күйеулерін от пен оқтың ортасына аттандырды. Өздері қақаған суық пен аптаған ыстықта күн демей, түн демей еңбек етті. Балалардың бал шақтары астық алқабында аш-жалаңаш күндермен өтсе, аналардың жанарларынан жас кетпеді, жүректерінде күдік пен үміт болды. Ұлтарақтай жер үшін ұлын берді. Жеңіс үшін батырлар жанын шүберекке түйіп, қан майдан даласында қаза тапты. 
Екінші дүниежүзілік соғыста 55 миллионға жуық адам қаза тапқан. Оның ішінде 1 миллионнан астам қазақ бар. Бұл дегеніңіз, қаншама шаңырақ опырылып ортасына түсті.Елімізден аттанған  сол 1 миллион қандасымыз  біз үшін  өшпес ерліктің символы.Олардың ішінен ерлігі еленгендері де,еленбей ұмыт болғандары қаншама.Мен өз тарапымнан сол батырлар туралы,олардың қан майданда жасаған ерлігін бүгінгі жас ұрпаққа анимация арқылы жеткізіп,дәріптесек деймін.Ұлы Жеңістің 75 жылдығына орай осы қолға алынса екен деп ойлаймын.Цифрлы елдің ұрпағы кітаптан гөрі гаджет,планшет,смартфонға көп мән береді.Сондықтан анимация арқылы аға буынның  өсіп келе жатқан өскіншектерге ұлы ерлікті осылай дәріптей алады деп кәміл сеніммен айта аламын. Өйткені “ерлік – елге мұра, ұрпаққа ұран емес пе?
